
UUM PRESS AKHIRI AKTIVITI PESTA BUKU LANGKAWI 2020 DENGAN PELANCARAN 
‘MANISNYA KOMUNIKASI BERSULAM TAKWA’ 

 
UUM ONLINE: Langkawi - Pelancaran buku 'Manisnya Komunikasi Bersulam Takwa' oleh 
UUM Press mengakhiri aktiviti Pesta Buku Langkawi 2020 yang berlangsung selama lima hari 
mulai 31 Januari lalu di Langkawi Fair Shopping Mall, Kuah. 
 
Buku hasil nukilan pensyarah Pusat Pengajian Teknologi Multimedia dan Komunikasi 
(SMMTC), Dr. Azlina Kamaruddin itu berkisarkan tentang komunikasi pemujukan yang 
mengkhusus kepada perspektif Islam. 

Pengarah Perbadanan Perpustakaan Awam Kedah (PPAK), Shahizan Affandi Zakaria 
berkata, beliau berterima kasih kepada UUM Press kerana sentiasa menyokong segala aktiviti 
yang dianjurkan PPAK. 
 
"Saya berharap jalinan kerjasama ini akan berterusan pada masa hadapan dalam usaha untuk 
menggalakkan budaya membaca dalam kalangan masyarakat, selain menonjolkan karya-
karya baharu," katanya selepas melancarkan buku 'Manisnya Komunikasi Bersulam Takwa'. 
 
Selain itu, turut diadakan majlis resensi tiga buku terbitan UUM Press iaitu 'Himpunan Sajak: 
ABATA', 'Kumpulan Puisi: Benarlah Katamu' dan 'Manisnya Komunikasi Bersulam Takwa'. 
 
Ketiga-tiga buku tersebut telah dimudah cara oleh Kerabat Seni Negeri Sembilan, Rosman Md 
Shah dan Ketua Unit Perolehan Koleksi, PPAK, Wan Ahmad Hanis Wan Yahya. 
 
Pesta Buku Langkawi 2020 anjuran PPAK itu julung kali diadakan di pulau legenda ini yang 
bertujuan untuk menarik minat membaca dan cintakan buku dalam kalangan penduduk 
Langkawi dan juga pelancong yang datang. 

